Nafarroako Parlamentuko Mahaiak, 2017ko maiatzaren 22an egindako bilkuran, Eledunen Batzarrari entzun ondoren, erabaki hau hartu zuen, besteak beste:

1. Izapidetzeko onartzea Alberto Catalán Higueras jaunak aurkeztutako galdera, prestakuntza pedagogiko eta didaktikoa daukatela frogatzen ez duten irakasleak bitartekoen zerrendetatik kanporatzeari buruzkoa.

2. Nafarroako Parlamentuko Aldizkari Ofizialean argitara dadin agintzea.

3. Nafarroako Gobernuari igortzea, Legebiltzarreko Erregelamenduko 194. artikuluak agindutakoari jarraikiz, idatzizko erantzuna bidal dezan.

GALDERAREN TESTUA

Nafarroako Gorteetako kide den eta Unión del Pueblo Navarro (UPN) talde parlamentarioari atxikita dagoen Alberto Catalán Higueras jaunak, Legebiltzarreko Erregelamenduko 188. artikuluan eta hurrengoetan ezarritakoaren babesean, honako galdera hauek aurkezten ditu, idatziz erantzun dakizkion: 

Nafarroako Aldizkari Ofizialean 2017an argitara eman zen Hezkuntza Departamentuko Giza Baliabideen Zerbitzuko zuzendariaren apirilaren 12ko 1081/2017 Ebazpena. Horren bidez, prozedura ezartzen da Bigarren Hezkuntzako Irakasleen, Hizkuntza Eskola Ofizialetako Irakasleen eta Lanbide Heziketako Irakasle Teknikoen Kidegoei dagozkien indarreko zerrendetan agertzen diren izangaiek Hezkuntzari buruzko Lege Organikoan aipatzen den prestakuntza pedagogiko eta didaktikoa frogatzeko, salbu eta prestakuntza frogatu dutenen edo ofizioz aitortu zaienen kasuan. Halaber, ebazpen berean xedatzen da ezen ezartzen den prozedurari jarraikiz hori frogatzen ez dutenak 2017-2018 ikasturtean zerrendetatik kanporatuak izanen direla. 

Ebazpenak eranskin bat dakar, ukitutako 3.500 irakasle biltzen dituena.

Horrenbestez, honako galdera hauei idatzizko erantzuna ematea eskatzen dugu: 

– Hezkuntza Departamentuak baloratu al du zenbat irakasle geratzen ahal diren zerrendetatik kanpo, prestakuntza pedagogiko eta didaktikoa ez frogatzeagatik? 

– Hezkuntza Departamentuak baloratu al du bitartekoen zerrenda batzuk irakaslerik gabe geratu ahal izatea? 

– Hezkuntza Departamentuak baloratu al du zerrenda huts horiek betetzerakoan prestakuntza pedagogiko eta didaktikoa duten irakasleak ez aurkitzeko arriskua?

– Hezkuntza Departamentuak baloratu al du zer egoeratan dauden unibertsitate-titulaziorik izan ez eta Lanbide Heziketako ikastetxeetan irakasten duten irakasleak, baliokidea den ikastaro pedagogiko eta didaktikoa Nafarroako ikastetxe publiko batean egiteko aukerarik ez dutenak? 

– Hezkuntza Departamentuak asmorik al du ebazpenaren betetze-epearen luzamendurik ezartzeko, ikusirik zer egoera sor litekeen? 

